
AMUEK EZ GAITUZTE ITSUTUKO

Urriaren  15ean  elkartu ginen Lakuan Justizia ~ Administrazioko
Zuzendaritzarekin, sektoreko negoziazio mahaiaren inguruan.

Isabel Gabriel zuzendariaren azken oharraren ostean —hain zuzen atera duen
bigarrena aurten (gogoan hartu lehendabizikoa, hauteskunde sindikalen
kanpaina bete-betean)-, nahi duena da gu guztioi ziria sartzea. Zuzendari
honek ohituta gauzka inmobilismora: bilera berriak deitzen ditu ezer ez
gauzatzeko; gauzak adostu eta gero atzera egiten du...

ZERBITZU EGINKIZUNAK, BEHIN-BEHINEKO ATXIKIPENAK ETA
GORANZKO ORDEZKAPENAK

1. GORANZKO ORDEZKAPENAK. Erabateko ezezkoa ematen dio
Isabel Gabrielek funtzionario ordezkatzaileak gorako kidegoari
dagozkion ordainsariak jasotzeari. Hots, merkeago lan egitera
behartzen dituzte.

2. BEHIN-BEHINEKO ATXIKIPENAK. Era berean, ez du onartzen figura
hau erkidegotik at plaza atera duten beharginentzat.

3. ZERBITZU EGINKIZUNAK. Ez diete emango bitarteko langileei
sistema honen bitartez lanpostu bat eskuratzeko aukera, Lakuako
Administrazio Orokorrean ordea bai.

Beste erkidego batzuetan sindikatuekin adostu dituzten 1 eta 2 puntuak
honetan zeharo erauzi dituzte negoziaziotik. Horiek guztiak horrelakoak
izanik, ezin diogu eman gure oniritzia araudi berri honi, zuzendariaren
jarreraren laguntzaileak izango baikinateke.

LAN-POLTSAK ARDATZ DITUEN ARAUDI BERRIA.

Egun dugun araudia nabarmen hobetzen badu ere proposamenak, LABen
ikuspuntutik ezinezkoak diren alderdi batzuk badituenez ezin dugu ontzat jo.
Bileran esan egin genion zuzendariari elementu gutxi zirela sinaduratik
aldentzen gintuztenak, sakonekoak zirela baina. Hortaz, gogoeta egiteko eta
aldaketak onartzeko esan genion, akordioa erdietsi ahal izateko.

Proposatutako lan-poltsak ordenatzeko araudi berria onuragarriagoa da
oraingoa baino, esaterako honako alderdi hauetan: norberak aukera dezake
“lan egiteko prest” gisa ala “lan egiteko ez prest” agertzea, lan-poltsetatik



kanporatua izateko beldurrik gabe; barruti judizialak egun batetik bestera
murriztu edota aldatu daitezke...

Dena den, alderdi negatiboak munta handikoak dira:

Justiziako zerrendetan sartzea ia ezinezko bihurtu nahi dute,
azterketan gainditzeko eskatzen den notaren %50 exijitzen dute eta.
Beste edozein administraziotan betekizun hori lortzeko erraz samarra
bada eta lan-poltsetara sartzea ahalbidetzen badu ere, Justizian
gehiegikeria hutsa da.

Behinola, zergatia dena delakoa izanik ere, lan-poltsetatik kanporatu
zituzten langileak zerrendetan berriro onartzeko eperik ez da
aurreikusten; sarritan Justizia Administrazioan luzaroan lan egindako
beharginak izaten dira horiek. Negoziazio mahaian adierazi
genuenez, ez genuke onartu beharko pertsona horiek kanpoan
geratzea, eskarmentua duen jendea behar-beharrezkoa dugulako.
Lan-poltsak kudeatzerakoan gardentasun eza. Lan-eskaintza baten
zain dagoen bitarteko langileari esaten diote zerrendan aurretik
dauzkan lagun kopurua baina ez zenbatgarren dauden. Beraz,
gardentasunik ez dago.

Zerrendak osatzen dituzten pertsonak lanerako prestatzea.
Prestakuntza errealista eta praktikoa izatea eskatu dugu behin baino
gehiagotan; hau da, lanpostu berriari ekitean beharginari baliagarri
suerta dakion prestakuntza izan dadila eta ez administrazioak bere
burua zuritzeko era.

Lan-poltsetan sar daitezkeen funtzionario titularrak. Ez dute argitzen
zein baldintzatan izango den. Hitz egitean bai esaten dute bitarteko
langileen baldintza berberak direla (lanpostua galduko du titularrak
eta itzultzerakoan libre dagoen plaza bat esleituko diote). Uste dugu
letraduen lan-poltsetan sartuta dauden kudeatzaileei aplikatzen
zaien sistema bera dela, hala ere, ez dizkigute zalantzak argitzen.

Labur esanda: kontu hauek guztiak berraztertu ondoren, atzera egingo balu
administrazioak, LAB prest egongo litzateke araudi hauek izenpetzera.
Egingo ez duguna da amu polit batzuek erakarrita bidezkoak ez diren
hainbat kontu irenstea.

